Korrupsiyaya qarşı mübarizə üzrə Dövlət Proqramının yerinə (2004-2006-cı illər) yetirilməsi
ilə əlaqədar ikinci altı ay ərzində görülən işlər barədə 

 

  
Azərbaycan Respublikasının Dövlət Qulluğunu İdarəetmə Şurası yanında 
Korrupsiyaya qarşı mübarizə üzrə Komissiyanın 

M Ə L U M A T I 
•  "Korrupsiyaya qarşı mübarizə üzrə Dövlət Proqramının (2004-2006-cı illər) təsdiq edilməsi barədə" Azərbaycan Respublikası Prezidentinin 2004-cü il 3 sentyabr tarixli Sərəncamına əsasən Dövlət Qulluğunu İdarəetmə Şurası yanında Korrupsiyaya qarşı mübarizə üzrə Komissiya (bundan sonra "Komissiya") və Azərbaycan Respublikasının Nazirlər Kabineti Korrupsiyaya qarşı mübarizə üzrə Dövlət Proqramının (2004-2006-cı illər) (bundan sonra "Dövlət Proqramı") yerinə yetirilməsi ilə əlaqədar görülən işlərin vəziyyətini təhlil edir və bu barədə altı ayda bir dəfə Azərbaycan Respublikasının Prezidentinə məlumat təqdim edirlər. 

•  Azərbaycan Respublikasının Nazirlər Kabineti (bundan sonra “Nazirlər Kabineti") Dövlət Proqramı təsdiq edildikdən sonra ilk altı ay ərzində görülmüş tədbirlər barədə məlumatları 2005-ci il 5 aprel tarixində, Komissiya isə 2005-ci il 2 may tarixli qərarına əsasən 28 may 2005-ci il tarixdə Azərbaycan Respublikasının Prezidentinə təqdim etmişdir. Dövlət Proqramının yerinə yetirilməsi barədə məlumatlar Komissiyanın internet səhifəsində yerləşdirilmiş və 2005-ci il iyunun 30-da “Azərbaycan” qəzetində dərc edilmişdir. Nazirlər Kabineti Dövlət Proqramında nəzərdə tutulan tədbirlərin yerinə yetirilməsi barədə növbəti altı ay üçün olan məlumatları 2005-ci il sentyabrın 2-də Azərbaycan Respublikasının Prezidentinə təqdim etmişdir. 

•  Azərbaycan Respublikası Prezidentinin göstərilən Sərəncamına əsasən mərkəzi və yerli icra hakimiyyəti orqanları Dövlət Proqramında göstərilən tədbirlərin yerinə yetirilməsi barədə altı ayda bir dəfə Komissiyaya (ö cümlədən Nazirlər Kabinetinə) məlumat təqdim etməlidirlər. Bu məlumatlar əsasında Komissiya Dövlət Proqramının yerinə yetirilməsi ilə əlaqədar görülən işlərin vəziyyətini təhlil etməli və öz növbəsində bu barədə Azərbaycan Respublikasının Prezidentinə məlumat təqdim etməlidir. Bununla əlaqədar Komissiya qeyd edir ki, bir sıra mərkəzi icra hakimiyyəti orqanları tərəfindən təqdim edilmiş məlumatlar Dövlət Proqramının həyata keçirilməsi barədə vəziyyəti ətraflı surətdə əks etdirməmiş və onlar üzərlərinə düşən konkret vəzifələrin hansı səviyyədə icra edilməsini qeyd etməmişdirlər. Belə hallar həmçinin yerli icra hakimiyyəti orqanları tərəfindən təqdim edilmiş məlumatlarda da müşahidə edilmişdir. Bakı şəhərinin Binəqədi, Əzizbəyov, Xətai, Suraxanı, Nizami, o cümlədən Ağdam, Bərdə, Biləsuvar, Goranboy, Xocavənd, Xocalı, Qazax, Şamaxı, Şuşa, rayonlarının icra hakimiyyətləri tərəfindən ötən bir il ərzində Dövlət Proqramının həyata keçirilməsi barədə Komissiyaya məlumatlar ümumiyyətlə təqdim edilməmişdir. Komissiya qeyd edir ki, bütün mərkəzi və yerli icra hakimiyyəti orqanları Azərbaycan Respublikası Prezidentinin 2004-cü il 3 sentyabr tarixli Sərəncamının tələblərinə əsasən Dövlət Proqramının yerinə yetirilməsi ilə əlaqədar görülən işlər barədə məlumatları altı ayda bir dəfə Komissiyanın əvvəlcədən xəbərdarlığı olmadan təqdim etməlidirlər. Bu məlumatlar onların qarşısına qoyulmuş hər bir konkret vəzifənin icrası ilə əlaqədar vəziyyəti əks etdirməli, həmçinin dövlət orqanlarının Dövlət Proqramının icrası və korrupsiyaya qarşı mübarizə ilə əlaqədar olan təklif və rəylərini əhatə etməlidir. Komissiya həmçinin Dövlət Proqramının müvafiq tələblərinin icrasına məsul olan Məhkəmə-Hüquq Şurasının da bu proqramın icrası ilə əlaqədar Komissiyaya məlumatlar təqdim etməsini məqsədəmüvafiq hesab edir. 

•  Komissiyaya təqdim edilmiş məlumatlar əsasında son altı ay ərzində Dövlət Proqramının icrası ilə əlaqədar aşağıdakı tədbirlər görülmüşdür: 

    1. Qanunvericiliyin təkmilləşdirilməsi sahəsində olan tədbirlər 
•  Dövlət Proqramının 1.1, 1.2, 1.4-cü bəndlərinə müvafiq olaraq, "Azərbaycan Respublikasının Cinayət Məcəlləsinə əlavələr və dəyişikliklər edilməsi barədə" qanun layihəsi hazırlanaraq Azərbaycan Respublikasının Prezidentinin İcra Aparatına təqdim edilmişdir. Hal-hazırda bu layihə üzrə beynəlxalq ekspertlərlə birgə iş aparılır. Hazırlanan layihədə həmçinin özəl sektorda korrupsiyaya qarşı mübarizə məsələlərinin tənzimlənməsi də nəzərdə tutulmuşdur. 

•  Dövlət Proqramı üzrə tədbirlərin 1.6-cı bəndinə müvafiq olaraq, korrupsiyaya qarşı mübarizə sahəsində qanunvericiliyin təkmilləşdirilməsi məqsədilə Komissiyanın tərkibində qanunvericiliyin təkmilləşdirilməsi üzrə işçi qrup yaradılmışdır. 18 nəfərdən ibarət işçi qrupun tərkibində dövlət orqanlarının nümayəndələri ilə yanaşı həmçinin 6 nəfər beynəlxalq və qeyri-hökumət təşkilatlarının nümayəndələri də təmsil edilmişdir. 

•  Dövlət Proqramı üzrə tədbirlərin 1.3-1.4-cü bəndlərinə müvafiq olaraq, korrupsiya hüquqpozmalarına görə hüquqi şəxslərin məsuliyyətinin müəyyən edilməsi məqsədi ilə Komissiyanın tərkibində fəaliyyət göstərən qanunvericiliyin təkmilləşdirilməsi üzrə işçi qrup tərəfindən qanun layihəsinin hazırlanması işinə başlanılmış və həmin layihənin bu ilin sonuna kimi başa çatdırılması nəzərdə tutulmuşdur. 

•  Dövlət Proqramı üzrə tədbirlərin 1.7-ci bəndinə müvafiq olaraq, “Normativ hüquqi aktlar haqqında” Azərbaycan Respublikasının Qanununa əlavələr və dəyişikliklər edilməsi haqqında” qanun layihəsi Azərbaycan Respublikasının Prezidentinin İcra Aparatına təqdim edilmişdir. 

•  Dövlət Proqramının 1.8-ci bəndinə əsasən və Komissiyanın 2005-ci il 2 may tarixli qərarına uyğun olaraq, qanun layihələrinin ictimai müzakirəyə təqdim edilməsi işinin təkmilləşdirilməsi məqsədilə Milli Məclisdə müzakirə edilən qanun layihələri Milli Məclisin internet saytında yerləşdirilmiş və bu layihələr üzrə təklif və rəylərin qəbul edilməsi işi təşkil edilmişdir. 

•  Göstərilənləri nəzərə alaraq Komissiya hesab edir ki, qanun layihələrinin ictimai müzakirəyə təqdim edilməsi işi daha da təkmilləşdirilməli, internet səhifələrinə yerləşdirilən qanun layihələrinin mütəmadi yenilənməsi təmin olunmalıdır. Həmçinin yuxarıda göstərilmiş qanun layihələrinin qəbul edilməsi üçün onların Milli Məclisə təqdim edilməsi işi sürətləndirilməlidir. Komissiya hesab edir ki, Dövlət Proqramına uyğun olaraq qanunvericiliyin vahid elektron bazasının yaradılması üzrə işlər davam etdirilməlidir. 
    
2. Dövlət orqanlarının fəaliyyəti sahəsində tədbirlər 

A. Dövlət orqanlarının fəaliyyətinin təkmilləşdirilməsi, onların fəaliyyətində şəffaflığın artırılması üzrə tədbirlər 
•  Dövlət Proqramı üzrə tədbirlərin 2.1-ci bəndinə müvafiq olaraq, dövlət əmlakı üzərində idarəetmənin təkmilləşdirilməsi, dövlətə məxsus olan müəssisə və digər obyektlərin özəlləşdirilməsi zamanı şəffaflığın təmin edilməsi məqsədi ilə Azərbaycan Respublikası İqtisadi İnkişaf Nazirliyinin Dövlət əmlakının idarə edilməsi və özəlləşdirilməsi departamentinin əsasında yeni qurum Dövlət Əmlakının İdarə Edilməsi üzrə Dövlət Komitəsi yaradılmışdır. 

•  Sosial yardım sisteminin təkmilləşdirilməsi və sosial yardımın ünvanlılığının təmin olunması məqsədilə Azərbaycan Respublikasının Əmək və Əhalinin Sosial Müdafiəsi Nazirliyi tərəfindən aparılmış struktur dəyişiklikləri nəticəsində sosial yardım və sosial sığorta sistemləri bir birindən ayrılmışdır. Nazirlik daxilində hər iki problemlə ayrı-ayrılıqda məşğul olacaq iki şöbə: Yoxsulluq problemləri və ünvanlı sosial yardım siyasəti şöbəsi və Pensiya siyasəti şöbələri yaradılmışdır. Dövlət büdcəsindən və sosial sığorta haqlarından maliyyələşən sistemlərin ayrılmasını təmin etmək məqsədi ilə təkliflər hazırlanır. 

•  Dövlət orqanlarının səlahiyyətlərinin dəqiqləşdirilməsi və mərkəzi icra hakimiyyəti orqanları arasında səlahiyyət bölgüsünün daha dəqiq müəyyən edilməsi məqsədi ilə Komissiyanın 2 may 2005-ci il tarixli qərarına əsasən mərkəzi icra hakimiyyəti orqanlarının nümunəvi əsasnaməsi hazırlanmış və Azərbaycan Respublikasının Prezidentinin İcra Aparatına təqdim edilmişdir. Komissiya hesab edir ki, mərkəzi icra hakimiyyəti orqanlarının nümunəvi əsasnaməsinin qəbul edilməsi işi sürətləndirilməlidir. 
•  Dövlət Proqramının 2-ci hissəsində nəzərdə tutulan tədbirlərin həyata keçirilməsini və dövlət qulluğu sahəsində aparılan islahatları sürətləndirmək məqsədi ilə Azərbaycan Respublikası Prezidentinin 2005-ci il 3 iyun tarixli Fərmanı ilə “Azərbaycan Respublikasının Prezidenti yanında Dövlət Qulluğu Məsələləri üzrə Komissiya haqqında Əsasnamə” təsdiq olunmuş, 2005-ci il 15 sentyabr tarixdə “Azərbaycan Respublikasının Prezidenti yanında Dövlət qulluğu məsələləri üzrə Komissiyanın fəaliyyətinin təmin edilməsi haqqında” Azərbaycan Respublikası Prezidentinin Sərəncamı imzalanmışdır. 

•  Dövlət Proqramı üzrə tədbirlərin 2.2-ci bəndinə müvafiq olaraq, Komissiyaya daxil olan ərizə və şikayətlərə baxılmış, korrupsiya ilə əlaqədar hüquqpozmaların əlamətləri olduqda həmin materiallar yoxlanılması üçün müvafiq orqanlara göndərilmişdir. Son altı ay ərzində Komissiyaya 163 müraciət daxil olmuş, bunlardan 120 müraciət araşdırılması üçün müvafiq orqanlara göndərilmiş, 66 orqandan Komissiyaya göndərilmiş müraciətlərlə əlaqədar cavablar daxil olmuşdur. Komissiyaya daxil olmuş ərizələrdən 33-ü araşdırılması üçün Baş Prokurorluğa, 31-i Məhkəmə Hüquq Şurasına, 17-si Daxili İşlər Nazirliyinə, 8-i Azərbaycan Respublikası Prezidentinin İcra Aparatının Regional idarəetmə və yerli özünüidarəetmə orqanları ilə iş şöbəsinə, 7-si Təhsil Nazirliyinə, 3-ü Dövlət Sosial Müdafiə Fonduna qalanları isə digər müvafiq mərkəzi və yerli icra hakimiyyəti orqanlarına göndərilmişdir. Komissiyaya həmçinin “Şəffaflıq Azərbaycan” qeyri hökumət təşkilatı tərəfindən təşkilatın “Hüquq məsləhət mərkəzi” layihəsi çərçivəsində eyni məzmunlu ərizələr daxil olmuşdur. “Şəffaflıq Azərbaycan” təşkilatı tərəfindən təqdim edilən məlumatlarda bildirilir ki, bəzi dövlət qurumlarına göndərilmiş ərizə və şikayətlərə baxılması gecikdirilmiş və bir çox hallarda onların həlli qənaətbəxş olmamışdır. Göstərilənləri nəzərə alaraq Komissiya qeyd edir ki, vətəndaşların müraciətlərinə baxılması haqqında Azərbaycan Respublikasının qanunvericiliyinə uyğun olaraq mərkəzi və yerli icra hakimiyyəti orqanları tərəfindən vətəndaşların müraciətlərinə baxılması işində çatışmamazlıqlar aradan qaldırılmalı və bu fəaliyyət təkmilləşdirilməlidir. 
•  Korrupsiya hüquqpozmalarına və digər neqativ hallara yol verən əməkdaşların operativ müəyyən edilib məsuliyyətə cəlb olunmaları və şəxslərin hüquqpozmalarla əlaqədar şikayətlərinə baxılması işini təkmilləşdirmək məqsədilə Baş Prokurorluqda, Daxili İşlər, Nəqliyyat və Təhsil nazirliklərində daimi fəaliyyət göstərən “Qaynar Xətt “əlaqə mərkəzləri yaradılmışdır. Bu məqsədlə Müdafiə nazirliyinin hərbi hissələrində və hərbi təhsil müəssisələrində poçt qutuları yerləşdirilmişdir. 

•  Dövlət Proqramı üzrə tədbirlərin 2.3 bəndinə müvafiq olaraq, hazırlanmış “İnzibati icraat” haqqında qanun bu ilin oktyabr ayında Milli Məclis tərəfindən qəbul edilmişdir. Bununla yanaşı “İnzibati Prosessual Məcəllənin” layihəsinin hazırlanmasına başlanılmışdır. Layihənin 1-ci hissəsi sentyabr ayında Almaniya Texniki Əməkdaşlıq Cəmiyyətinin (GTZ) ekspertləri ilə əməkdaşlıq şəraitində hazırlanmış, ikinci hissəsinin cari ilin dekabr ayında, üçüncü hissəsinin isə gələn ilin 1-ci rübünədək hazırlanması nəzərdə tutulmuşdur. Komissiya bu sahədə görülmüş tədbirləri qiymətləndirərək hesab edir ki, nəzərdə tutulmuş tədbirlərin həyata keçirilməsi üçün proseslər daha da sürətləndirilməlidir. 
•  Dövlət Proqramı üzrə tədbirlərin 2.4-cü bəndinə müvafiq olaraq, əksər dövlət orqanları onların fəaliyyətini geniş əks etdirən internet səhifələrini tərtib etmiş və ya təkmilləşdirmiş, ərizə və şikayətlərin elektron vasitələrlə qəbul edilməsini təmin etmişlər. Buna baxmayaraq bir sıra mərkəzi icra hakimiyyəti orqanları xüsusilə də yerli icra hakimiyyəti orqanları tərəfindən bu bəndin tələbləri hələ də icra edilməmişdir. Həmçinin internet səhifələrində göstərilən məlumatların vaxtı-vaxtında yenilənməsi və səhifələrin bütün bölmələrinin işləməsi təmin edilməmişdir. Bu səhifələrdə həmin orqanlar tərəfindən göstərilən xidmətlər barəsində ətraflı açıqlama verilməmiş və bu xidmətin həyata keçirilməsi üçün tələb olunan formulyarlar və blanklar yerləşdirilməmişdir. Komissiya hesab edir ki, dövlət orqanları qısa müddət ərzində göstərilən çatışmazlıqları aradan qaldırmalı və internet səhifələri təkcə məlumat mənbəyi kimi deyil, həmçinin vətəndaşlara xidmətin asanlaşdırılması üçün istifadə edilməlidir. Bu isə öz növbəsində Azərbaycan Respublikasının ərazisində internetdən istifadənin genişləndirilməsi üçün əlavə tədbirlər görülməsini tələb edir. 
•  Dövlət Proqramının 2.5-ci bəndinə müvafiq olaraq, “İnformasiya əldə etmək haqqında” yeni qanun layihəsi hazırlanmış və Milli Məclisin müzakirəsinə təqdim edilmişdir. Komissiya 2 may 2005-ci il tarixli qərarı ilə Milli Məclisdən bu qanunun qəbul edilməsinin sürətləndirilməsini xahiş etmişdir. Qanun 2005-ci il sentyabrın 30-da Milli Məclis tərəfindən qəbul edilmiş və dekabr ayında qüvvəyə minmişdir. Qanunun məqsədi məlumat əldə etmək azadlığının həyata keçirilməsi üçün qaydalar müəyyənləşdirmək, vətəndaşların informasiya əldə etmək hüququnun təmin edilməsi sahəsində dövlət orqanlarının, bələdiyyələrin, mülkiyyət növündən asılı olmayaraq bütün hüquqi şəxslərin vəzifə və funksiyalarını tənzimləməkdir. Qanun informasiya azadlığı barədə qanunvericiliyin icrasına nəzarəti həyata keçirəcək yeni İnformasiya Məsələləri üzrə Müvəkkil institutunu yaradır. Komissiya bu qanunun korrupsiyaya qarşı mübarizə sahəsində xüsusi əhəmiyyətini qeyd edərək hesab edir ki, yeni qəbul edilmiş bu qanundan irəli gələn vəzifələrin və tələblərin dövlət və bələdiyyə orqanlarında çalışan şəxslər tərəfindən öyrənilməsi üçün bu orqanlar tərəfindən müvafiq treyninqlər və tədris kursları təşkil edilməlidir. Bu sahədə həmçinin vətəndaşlar arasında maarifləndirmə tədbirlərinin həyata keçirilməsi vacibdir. Həmçinin dövlət və bələdiyyə orqanlarının fəaliyyətində şəffaflığın artırılması məqsədi ilə bu orqanlar informasiya əldə etmə haqqında yeni qanunvericiliyə uyğun olaraq mətbuat xidmətlərinin işini təkmilləşdirməli və mətbuat xidmətləri vasitəsilə mütəmadi olaraq öz fəaliyyətləri barədə ictimaiyyətə məlumatların verilməsini təmin etməlidirlər. 
•  Dövlət Proqramı üzrə tədbirlərin 2.6-ci bəndinə müvafiq olaraq, korrupsiya ilə əlaqədar hüquqpozmalar haqqında məlumat verən şəxslərin hüquqlarının müdafiəsi məqsədilə “Dövlət Qulluqçularının etik davranış kodeksi” qanun layihəsinə xüsusi müddəa əlavə edilmişdir. 

•  Dövlət Proqramı üzrə tədbirlərin 2.7-ci bəndində nəzərdə tutulan mərkəzi icra hakimiyyəti orqanlarında daxili nəzarətin təşkil edilməsi məqsədilə Azərbaycan Respublikası Baş Prokurorluğunda, Daxili İşlər, Vergilər, İqtisadi İnkişaf, Müdafiə nazirliklərində və Dövlət Gömrük komitəsində daxili nəzarət qurumlarının fəaliyyəti təkmilləşdirilmişdir. Komissiya bu sahədə görülmüş tədbirləri dəstəkləyərək hesab edir ki, Dövlət Proqramına uyğun olaraq bütün mərkəzi və yerli icra hakimiyyəti orqanları səmərəli daxili inzibati nəzarət sistemi təşkil etməlidirlər. Bu orqanlar tərəfindən hüquqpozmalar aşkar edildikdə həmin orqanlar bu məlumatları müvafiq hüquq-mühafizə orqanına təqdim etməlidirlər. 
•  Dövlət Proqramının dövlət qulluğuna qəbulla əlaqədar 2.12, 2.13-cü bəndlərinin tələblərinin icrasının sürətləndirilməsi məqsədi ilə Komissiya 2005-ci il mayın 2-də müvafiq qərar qəbul etmişdir. Qərara əsasən bütün dövlət orqanları Dövlət Proqramına və dövlət qulluğu haqqında Azərbaycan Respublikasının qanunvericiliyinə uyğun olaraq bütün sahələrdə dövlət qulluğuna qəbulun müsabiqə və şəffaflıq əsasında həyata keçirilməsini təmin etməli və görülmüş tədbirlər barədə Komissiyaya məlumat təqdim etməlidirlər. Ötən müddət ərzində Baş Prokurorluq, Vergilər, Gömrük, İqtisadi İnkişaf, Xarici İşlər, Ədliyyə nazirlikləri və Tələbə Qəbulu üzrə Dövlət Komissiyası tərəfindən dövlət qulluğuna qəbul test imtahanları və müsabiqələr əsasında həyata keçirilmiş, Daxili İşlər Nazirliyində xidmətə qəbulun müsabiqə ilə həyata keçirilməsi üçün qanunvericilik bazası təkmilləşdirilmişdir. Görülən tədbirlərə baxmayaraq bir çox mərkəzi və yerli icra hakimiyyəti orqanları tərəfindən bu tələb qənaətbəxş surətdə həyata keçirilməmişdir. Dövlət qulluğuna qəbulun müsabiqə və şəffaflıq əsasında həyata keçirilməsinin sosial ədalətin təmin edilməsi, ixtisaslı və gənc kadrların dövlət qulluğuna cəlb edilməsi baxımından vacibliyini nəzərə alaraq, Dövlət Proqramının bu bəndlərinin səmərəli surətdə həyata keçirilməsi zəruridir. Bu sahədə qarşıya çıxan problemlər əsasən dövlət qulluğuna qəbul sahəsində vahid normaların olmaması və dövlət qulluğuna qəbulun pərakəndə surətdə təşkil edilməsi ilə əlaqədardır. Bu çatışmazlıqları aradan qaldırmaq məqsədilə Azərbaycan Respublikasının Prezidenti yanında Dövlət Qulluğu Məsələləri üzrə Komissiyaya müvafiq səlahiyyətlər verilmişdir. Bu səlahiyyətlərə vətəndaşların dövlət qulluğuna qəbulunu mərkəzləşdirilmiş qaydada həyata keçirmək, müsabiqələrin keçirilməsi qaydalarını hazırlamaq, təsdiq etmək, eyni zamanda həmin müsabiqələrin düzgün və şəffaf keçirilməsinə nəzarəti həyata keçirmək və sair aid edilmişdir. Dövlət qulluğu məsələləri üzrə Komissiyanın fəaliyyəti həmçinin Dövlət Proqramının 2.15-ci bəndinin tələbi olan dövlət qulluqçusunun fəaliyyətinin dəyərləndirmə sisteminin yaradılması baxımından da zəruridir. Komissiya hesab edir ki, dövlət qulluğuna qəbul sahəsində vahid normaların tətbiq edilməsi, bu sahədə qanunvericiliyin təkmilləşdirilməsi və Dövlət Proqramının dövlət qulluğuna qəbulla bağlı tələblərinin səmərəli surətdə icrasının təmin edilməsi məqsədilə Azərbaycan Respublikasının Prezidenti yanında Dövlət Qulluğu Məsələləri üzrə Komissiyanın fəaliyyətinin təşkili, bu qurumun müvafiq bina və maddi texniki təminatla bağlı məsələlərin həlli sürətləndirilməlidir. Eyni zamanda dövlət orqanları müvafiq qanunvericilik normaları hazırlananadək dövlət qulluğuna qəbulun müsabiqə və şəffaf əsaslarla həyata keçirilməsini təmin etməlidirlər. Komissiya həmçinin hesab edir ki, Dövlət Qulluğu Məsələləri üzrə Komissiya Dövlət Proqramının icraçısı kimi birbaşa göstərilməsədə, o, dövlət qulluğunu idarəetmə orqanı kimi bu məsələlərlə bağlı icraçı qismində çıxış edərək, Dövlət Proqramının həyata keçirilməsində fəal orqanlardan birinə çevrilməlidir. Bunu nəzərə alaraq, Komissiya eyni zamanda Azərbaycan Respublikasının Prezidenti yanında Dövlət Qulluğu Məsələləri üzrə Komissiyanı növbəti altı ay üçün Dövlət Proqramının dövlət qulluğu sahəsində nəzərdə tutulmuş tədbirləri barədə məlumatları Komissiyaya təqdim etməyə dəvət edir. 
B. Dövlət qulluqçularının fəaliyyətinin təkmilləşdirilməsi, maddi-texniki və maliyyə təminatının yaxşılaşdırılması üzrə tədbirlər 
•  Dövlət Proqramı üzrə tədbirlərin 2.10-ci bəndinə müvafiq olaraq, hazırlanmış “Dövlət Qulluqçularının etik davranış kodeksi” qanun layihəsi Milli Məclisdə 2 oxunuşdan keçmişdir. Dövlət Proqramı üzrə tədbirlərin 2.18-ci bəndinə müvafiq olaraq, “Dövlət qulluqçularının və digər vəzifəli şəxslərin fəaliyyətində maraqlar toqquşmasının qarşısının alınması haqqında” qanun layihəsi hazırlanmış və hal-hazırda Komissiyanın tərkibində fəaliyyət göstərən qanunvericiliyin təkmilləşdirilməsi üzrə işçi qrupun müzakirəsinə baxılması üçün təqdim edilmişdir. Hər iki qanun layihəsinin müəyyən müddəaları üst-üstə düşdüyündən bu layihələrin paralel surətdə işlənib hazırlanması qərara alınmışdır. 

•  Dövlət Proqramı üzrə tədbirlərin 2.11-ci bəndinə müvafiq olaraq, dövlət qulluqçularının korrupsiyaya qarşı mübarizə ilə bağlı maarifləndirilməsi üçün əksər mərkəzi və yerli icra hakimiyyəti orqanları tərəfindən tədbirlər həyata keçirilmişdir. Bu tədbirlər əsasən tədris mərkəzlərinin proqramlarına olan əlavələr, dövlət qulluqçularına paylanılan nəşrlər, rəhbərliyin təşkil etdiyi görüşlər və əməkdaşların bu mövzuda keçirilən təlim kurslarına, seminarlara göndərilməsini əhatə etmişdir. 

•  Dövlət Proqramı üzrə tədbirlərin 2.16-cı bəndinə müvafiq olaraq, dövlət qulluqçularının ixtisas dərəcələrinə görə verilən əlavə haqqın məbləğini artırmaq məqsədilə “Dövlət orqanlarında dövlət qulluqçularına ixtisas dərəcələrinin verilməsi Qaydaları”-na dəyişikliklər edilmişdir. Azərbaycan Respublikası Prezidentinin 2005-ci il 31 avqust tarixli Sərəncamı ilə daxili işlər orqanlarının bəzi qurumlarının, o cümlədən dövlət yol polisinin, dövlət yol-patrul xidməti, çevik polis alayı, diplomatik nümayəndəliklərin və metropolitenin mühafizəsini həyata keçirən əməkdaşların maaşları vəzifəsindən asılı olaraq 5-7 dəfə artırılmışdır. Eyni zamanda milli təhlükəsizlik qurumları əməkdaşlarının maaşları artırılmışdır . Azərbaycan Respublikası Prezidentinin 31 oktyabr 2005- ci il tarixli Sərəncamı ilə səhiyyə işçilərinin əmək haqları 30 faiz artırılmışdır. Bununla yanaşı “ Minimum aylıq əmək haqqının artırılması haqqında” 16 sentyabr 2005-ci il tarixli Azərbaycan Respublikası Prezidentinin Fərmanı ilə dövlət büdcəsindən maliyyələşən və vahid tarif cədvəli ilə vəzifə maaşı alan 600-min nəfərə yaxın təhsil, səhiyyə, mədəniyyət, elm, sosial təminat, kənd təsərrüfatı işçilərinin maaşları orta hesabla 25 faiz artırılmışdır. 

•  Dövlət Proqramının 2.17-ci bəndinə müvafiq olaraq, Komissiya 2005-ci il 2 may tarixli qərarı ilə dövlət orqanlarından dövlət qulluğunda, xüsusilə də dövlət qulluqçularının şəxslərlə daimi əlaqədə olduğu sahələrdə vəzifələrin icrasının rotasiya prinsipi üzrə həyata keçirilməsini tələb etmişdir. Bu qərarın icrası ilə əlaqədar bir sıra dövlət orqanları, xüsusilə İqtisadi İnkişaf, Səhiyyə nazirliklərində və bir sıra yerli icra hakimiyyəti orqanlarında müvafiq tədbirlər görülmüşdür. Bununla yanaşı bir çox dövlət orqanları tərəfindən bu tələbin həyata keçirilməsi qənaətbəxş olmamışdır. Komissiya hesab edir ki, bütün dövlət orqanları Komissiyanın yuxarıda göstərilən qərarına uyğun olaraq Dövlət Proqramının bu tələbinin icrası üçün əlavə tədbirlər görməlidirlər. 
•  Dövlət Proqramı üzrə tədbirlərin 2.19-2.20-ci bəndlərinə müvafiq olaraq, "Vəzifəli şəxslər tərəfindən maliyyə xarakterli məlumatların təqdim edilməsi Qaydalarının təsdiq edilməsi barədə" qanun 24 iyun 2005-ci il tarixdə qüvvəyə minmişdir. Bu qanun maliyyə xarakterli məlumatların təqdim edilmə formasını, maliyyə xarakterli məlumatları təqdim edən vəzifəli şəxsləri, bu məlumatları qəbul edən orqanları və həmin məlumatların yoxlanılması qaydalarını müəyyən edir. Bununla əlaqədar maliyyə xarakterli məlumatların təqdim edilməsi üçün Nazirlər Kabineti tərəfindən bəyannamə formalarının tərtib edilməsi ilə əlaqədar qərar layihəsi hazırlanmışdır. 

•  Dövlət Proqramı üzrə tədbirlərin 2.21-2.22-ci bəndlərində nəzərdə tutulmuş “Siyasi partiyalar haqqında” Azərbaycan Respublikasının Qanununa əlavələr edilməsi barədə” qanun layihəsi hazırlanaraq Azərbaycan Respublikası Prezidentinin İcra Aparatına təqdim edilmişdir. Hal hazırda bu layihəyə beynəlxalq ekspertlərlə birgə baxılır. 

•  Göstərilənləri nəzərə alaraq və dövlət qulluqçularının fəaliyyətinin təkmilləşdirilməsi sahəsində görülmüş tədbirləri qiymətləndirərək Komissiya hesab edir ki, yeni qəbul edilmiş qanunlardan irəli gələn vəzifələrin və tələblərin dövlət və bələdiyyə orqanlarında çalışan şəxslər tərəfindən öyrənilməsi üçün bu orqanlar tərəfindən müvafiq təlimlər və tədris kursları təşkil edilməlidir. Bu sahədə həmçinin vətəndaşlar arasında maarifləndirmə tədbirlərinin həyata keçirilməsi vacibdir. Hazırlanmış qanunvericilik aktlarının qəbul edilməsi üçün proseslər sürətləndirilməlidir. Həmçinin dövlət qulluqçularının məvaciblərinin mərhələlərlə artırılması işinin davam etdirilməsi zəruridir. 
    
3. Hüquq mühafizə orqanları və məhkəmələrin fəaliyyəti sahəsində tədbirlər 
•  Dövlət Proqramı üzrə tədbirlərin 3.2 və 3.7-ci bəndlərinə müvafiq olaraq, Azərbaycan Respublikasının Baş Prokuroru yanında Korrupsiyaya qarşı Mübarizə İdarəsinin istintaq, analitik-informasiya və daxili təhqiqatlar şöbələrinin əsasnamələri təsdiq edilmişdir. 2005-ci ilin aprel-oktyabr aylarında Korrupsiyaya qarşı Mübarizə İdarəsi tərəfindən korrupsiya halları ilə əlaqədar aşkar edilmiş faktlar üzrə başlanılmış 24 cinayət işi üzrə istintaq aparılmış, onlardan 11 cinayət işi üzrə istintaq yekunlaşdırılaraq baxılması üçün məhkəməyə göndərilmiş, 13 cinayət işi üzrə isə hal-hazırda istintaq aparılır. Azərbaycan Respublikasının Milli Təhlükəsizlik Nazirliyində korrupsiyaya qarşı mübarizəni həyata keçirən struktur bölmə təsis edilmiş, həyata keçirilmiş əməliyyat-axtarış tədbirləri nəticəsində aşkarlanmış korrupsiya hüquqpozmalarına dair məlumatlar əsasında prokurorluq orqanları tərəfindən cinayət işləri başlanılmışdır. Daxili İşlər Nazirliyində korrupsiya hüquqpozmalarına yol verən əməkdaşların müəyyən olunub barələrində müvafiq tədbirlərin görülməsini təmin etmək məqsədilə görülən tədbirlər nəticəsində rüşvət almağa cəhd göstərdiklərinə görə 7 əməkdaş daxili işlər orqanlarından xidmətdən xaric edilmiş, 12 əməkdaş isə tutduğu vəzifədən azad olunmuşdur. 

•  Dövlət Proqramı üzrə tədbirlərin 3.4 və 3.5-ci bəndləri korrupsiya ilə bağlı cinayətlər haqqında statistik hesabatların tərtib edilməsini və korrupsiya ilə əlaqədar hüquqpozmalar barədə vahid informasiya bazasının yaradılmasını tələb edir. Komissiya bu tədbirlərin həyata keçirilməməsinin obyektiv səbəblərdən asılı olduğunu qeyd edərək hesab edir ki, aidiyyəti dövlət orqanları Dövlət Proqramının bu tələblərinin icrası üçün tədbirləri sürətləndirməlidirlər. 
•  Dövlət Proqramı üzrə tədbirlərin 3.3-cü bəndinə müvafiq olaraq, korrupsiya ilə bağlı cinayətlərin istintaq aidiyyətinin müəyyən edilməsi məqsədi ilə Azərbaycan Respublikasının Cinayət Prosessual Məcəlləsinə əlavə və dəyişikliklərin edilməsi barədə qanun layihəsi Azərbaycan Respublikası Prezidentinin İcra Aparatına təqdim edilmişdir. Hal hazırda layihəyə beynəlxalq ekspertlərlə birgə baxılır. 

•  Dövlət Proqramı üzrə tədbirlərin 3.13-cü bəndinə müvafiq olaraq, “Müsadirə edilmiş, sahibsiz qalmış, vərəsəlik hüququ əsasında dövlət mülkiyyətinə keçən əmlakın və dəfinələrin bir hissəsinin hüquq mühafizə və digər orqanların maddi-texniki bazasının yaxşılaşdırılmasına yönəldilməsi barədə” Fərman layihəsi hazırlanmışdır. 

•  Dövlət Proqramının 3.14-cü bəndi korrupsiyaya qarşı mübarizə aparan hüquq mühafizə orqanlarının, еkspеrt təşkilatlarının maddi-tехniki bazasının möhkəmləndirilməsini tələb edir. Bununla əlaqədar Komissiyanın 2005-ci il 2 may tarixli iclasında Azərbaycan Respublikasının Baş Prokuroru yanında Korrupsiyaya qarşı Mübarizə İdarəsinin təşkilati və maddi texniki təminatı məsələləri müzakirə edilmişdir. Komissiya hesab edir ki, Azərbaycan Respublikasının Baş Prokuroru yanında Korrupsiyaya qarşı Mübarizə İdarəsinin fəaliyyətinin təşkili üçün müvafiq bina və digər zəruri maddi-texniki təminat ilə bağlı məsələlərin qısa müddət ərzində həlli zəruridir. 
•  Dövlət Proqramı üzrə tədbirlərin 3.6, 3.9 və 3.10-cu bəndlərinə müvafiq olaraq, hüquq-mühafizə orqanları əməkdaşlarının korrupsiyaya qarşı mübarizə sahəsində ixtisaslaşması məqsədilə Polis Akademiyasının, Baş Prokurorluğun, Ədliyyə Nazirliyinin Tədris Mərkəzlərində kurslar təşkil edilmişdir. Hüquq mühafizə orqanlarının əməkdaşları ölkə daxilində qeyri-hökumət və beynəlxalq təşkilatlar tərəfindən təşkil olunmuş müxtəlif konfransların, seminarların işinə cəlb olunmuş, yaradılmış işçi qruplarda təmsil olunurlar. Bu il 26-28 sentyabr tarixlərində Bakı şəhərində Tədris üzrə birgə Azərbaycan-Avropa Şurası Ekspert Komissiyasının növbəti iclası keçirilmişdir. İclasda hakimlərin və prokurorların təhsilinin bir struktur çərçivəsində təşkil olunması, vakant hakim vəzifələrinə namizədlərin və fəaliyyət göstərən hakimlərin, habelə prokurorların tədrisi, bununla əlaqədar baza və davamlı təhsil proqramlarının hazırlanması və inkişaf etdirilməsi məsələləri müzakirə edilmişdir. Komissiya hesab edir ki, hüquq mühafizə orqanları arasında əməkdaşlıq sisteminin təkmilləşdirilməsi üçün bu orqanların əməkdaşlarının birgə kurslara cəlb edilməsi təlim proqramlarına əlavə edilməli, həmçinin hakimlərin, ədliyyə işçilərinin və prokurorların təhsilinin bir struktur çərçivəsində təşkil olunması üçün tədbirlər görülməlidir. Dövlət Proqramının 3.1, 3.9, və 3.10-cu bəndlərinə uyğun olaraq hakimlərin, prokurorların, polis, ədliyyə və digər hüquq mühafizə orqanları əməkdaşlarının korrupsiyaya qarşı mübarizə sahəsində qarşılaşdığı problemlərin birgə öyrənilməsi işi təşkil edilməli, beynəlxalq təcrübənin öyrənilməsi üçün əlavə tədbirlər görülməlidir. 
•  Komissiyanın birinci altı ay üçün təqdim etdiyi məlumatlarda göstərildiyi kimi məhkəmə fəaliyyətinin təkmilləşdirilməsi ilə əlaqədar Dövlət Proqramının 3.16-3.26-ci bəndlərində nəzərdə tutulmuş tədbirlər qısa müddət ərzində və qənaətbəxş surətdə həyata keçirilmiş və bu tədbirlərin icrası ilə əlaqədar 2004-cü il dekabrın 28-də "Məhkəmələr və hakimlər haqqında" qanuna əlavə və dəyişikliklər edilmiş və "Məhkəmə-Hüquq Şurası haqqında" qanun qəbul olunmuşdur ( bax daha ətraflı Komissiyanın birinci altı ay üçün olan məlumatlarına ). Bu qanunların icrası ilə əlaqədar ötən müddət ərzində “Hakimlərin Seçki Komitəsi haqqında” Əsasnamə, “Vakant hakim vəzifələrinə hakim olmayan namizədlərin seçilməsi Qaydaları” Avropa Şurasının ekspertləri ilə birgə hazırlanaraq ekspertizadan keçirilmiş və Məhkəmə Hüquq Şurasının qərarı ilə qəbul olunmuşdur. Dövlət proqramının 3.17-ci bəndində göstərilən tədbirlərin həyata keçirilməsi üçün İnzibati prosessual məcəllənin layihəsinin hazırlanmasına başlanılmışdır ( bax paraqraf 17 ). 

•  2005-ci il sentyabrın 18-də 1000-dən çox hakimliyə namizədin iştirakı ilə test imtahanları keçirilmişdir. Beynəlxalq təşkilatların nümayəndələri və müxtəlif qurumları təmsil edən müşahidəçilər imtahanın tam şəffaf şəraitdə keçdiyini bəyan etmişlər. 

•  “Məhkəmələr və Hakimlər haqqında” qanuna əlavələr edilməsi haqqında qanun layihəsi Azərbaycan Respublikası Prezidentinin təşəbbüsü ilə Milli Məclisə təqdim edilmişdir. Qanun layihəsinə əsasən apellyasiya instansiyası məhkəmələrinin sayının artırılması, bu məhkəmələrin regionlarda təşkil edilməsi, həmçinin hakimlərin pensiya təminatının yeni mexanizminin yaradılması nəzərdə tutulur. Qanunun qüvvəyə minməsi prokurorluğun dövlət ittihamı idarəsinin təkmilləşməsinə və vəkillərin sayının artmasına səbəb olacaq, əhalinin regionlarda hüquqi yardım almaq hüququndan istifadəsini və onların məhkəmələrə müraciət etməsini asanlaşdıracaq və beləliklə regionların iqtisadi və sosial inkişafı proqramının tərkib hissəsi kimi çıxış edəcəkdir. 

•  Dövlət proqramının 3.16-cı bəndi məhkəmələrin iş həcminə müvafiq olaraq, hakimlərin sayının müəyyən edilməsini tələb edir. Hakimlərin sayının artırılması məqsədilə Məhkəmə-Hüquq Şurası tərəfindən Ədliyyə Nazirliyi və Ali Məhkəmə ilə birlikdə hər bir hakimin iş yükü və onların normal iş yükünə dair mülahizələri öyrənilmiş və ümumiləşdirilərək Məhkəmə Hüquq Şurasında müzakirə edilmişdir. Məhkəmə-Hüquq Şurasında qərara alınmışdır ki, yeni keçiriləcək hakim seçkilərində hakimlərin sayı əsaslı surətdə artırılsın. 

•  Dövlət Proqramının 3.18-ci bəndinə müvafiq olaraq və yeni qəbul edilmiş qanunlara əsasən kassasiya və apellyasiya məhkəmələrinin qərarları aidiyyəti məhkəmələrin internet səhifələrində dərc edilməyə başlanılmışdır. 

•  Dövlət Proqramının 3.8 və 3.23-cü bəndləri hakimlərin etik davranış kodeksinə korrupsiyaya qarşı mübarizə haqqında müddəaların daxil edilməsini, həmçinin hüquq mühafizə orqanları əməkdaşlarının etik davranış kodekslərinin hazırlanmasını və etik davranış kodekslərinin pozulmasına görə məsuliyyətin müəyyən edilməsini tələb edir. Bununla bağlı Məhkəmə Hüquq Şurasının işçi qrupu tərəfindən “Hakimlərin Etik Davranış Kodeksi”nin layihəsi hazırlanaraq hakimlərin assosiasiyalarında müzakirə edilmişdir. Layihənin təkmilləşdirilmiş variantı Azərbaycan-Avropa Şurası işçi qrupunun cari ilin mart və iyun aylarında keçirilmiş görüşlərində müzakirə edilmiş və qərara alınmışdır ki, Kodeksin hazırlanması ilə bağlı birgə Azərbaycan-Avropa Şurası işçi qrupu yaradılsın. Daxili İşlər Nazirliyinin əməkdaşları üçün etik davranış kodeksi qəbul edilmişdir. Prokurorluq orqanlarının əməkdaşları üçün etik davranış kodeksinin qəbul edilməsi nəzərdə tutulmuşdur. Komissiya hesab edir ki, Dövlət Proqramının 3.8 və 3.23-cü bəndlərinə uyğun olaraq etik davranış kodekslərinin tezliklə qəbul edilməsi, bu kodekslərin pozulmasına görə məsuliyyətin müəyyən edilməsi və kodekslərin əməkdaşlar tərəfindən öyrənilməsi üçün müvafiq treyninq kurslarının təşkil edilməsi zəruridir. 
•  Dövlət Proqramı üzrə tədbirlərin 3.21-ci bəndinə müvafiq olaraq, Məhkəmə-Hüquq Şurası ötən dövrdə iclaslarında məhkəmə fəaliyyətinin təkmilləşdirilməsi ilə bağlı məhkəmə monitorinqlərinin nəticələrinə baxmış, 20 hakim barəsində intizam icraatı başlamışdır. Onlardan 9-u intizam məsuliyyətinə cəlb edilmiş, birinin səlahiyyətinin müvafiq qaydada ləğv edilməsi ilə bağlı qərar qəbul edilmişdir. Digər hakimlər barədə intizam icraatlarının materiallarına baxılır. 

•  Dövlət Proqramının 3.19-cü bəndinə uyğun olaraq məhkəmə qərarlarının icrası ilə bağlı nöqsan və çatışmamazlıqların aradan qaldırılması məqsədilə görülmüş tədbirlər nəticəsində 2005-ci ilin birinci yarım ilində məhkəmə qərarlarının təxminən 90 %-i icra olunmuş, bu sənədləri icra etmədiyinə görə 400-dən çox şəxsin inzibati və cinayət məsuliyyətinə cəlb olunması məsələsi qaldırılmış, icra sənədləri üzrə dövlət büdcəsinə 32 milyard manatdan çox vəsait ödənilmiş, bu xidmətin bir sıra işçiləri fəaliyyətlərində yol verdiyi nöqsanlara görə ciddi intizam məsuliyyətinə cəlb olunmuş, beynəlxalq təşkilatlarla əməkdaşlıq gücləndirilmişdir. Komissiya hesab edir ki, bu sahədə mövcud nöqsanların aradan qaldırılması üzrə tədbirlər davam etdirilməlidir. 
•  Dövlət proqramının 3.28-ci bəndinə müvafiq olaraq, Nazirlər Kabinetinin 2005-ci il 29 iyun tarixli qərarı ilə qanunvericiliklə nəzərdə tutulmuş hallarda dövlət hesabına hüquqi yardımın göstərilməsinə görə müdafiəçiyə ödənilən haqq həmin tarixdən 2 dəfə artırılmışdır. 

•  Hüquqi şəxslərin dövlət qeydiyyatı işinin təkmilləşdirilməsi məqsədilə 28 iyun 2005-ci il tarixli qanunla “Hüquqi şəxslərin dövlət qeydiyyatı və dövlət reyestri haqqında” qanuna, o cümlədən digər qanunvericilik aktlarına əlavə və dəyişikliklər edilmiş , yeni Hüquqi şəxslərin mərkəzi reyestr şöbəsi yaradılmışdır. Yeni dəyişikliklərə görə hüquqi şəxs statusu almaq istəyən kommersiya qurumunun, o cümlədən xarici kommersiya hüquqi şəxsinin nümayəndəlik və filialının dövlət qeydiyyatı 5 gündən gec olmayaraq həyata keçirilməlidir. Komissiya bu sahədə görülmüş tədbirləri qiymətləndirərək hesab edir ki, aidiyyəti dövlət orqanları tərəfindən hüquqi şəxslərin dövlət qeydiyyatı ilə bağlı əlavə zəruri praktiki tədbirlərin görülməsi davam etdirilməlidir. 
•  Dövlət proqramının 3.29- 3.32 -ci bəndlərinin tələblərinə müvafiq olaraq, “Notariat haqqında” qanuna 29 mart 2005-ci il, 28 iyun 2005-ci il, 30 sentyabr 2005-ci il tarixli qanunlarla müvafiq əlavə və dəyişikliklər edilmişdir. Həmin dəyişikliklərə əsasən notariat fəaliyyəti ilə məşğul olmaq üçün imtahanın, təcrübənin və müsahibələrin daha təkmil qaydalarla aparılması, notariat qaydasında təsdiq edilən əqdlər üzrə tərəflərin bir-birinə ödəyəcəyi vəsaitlərin notariusların bankda açılan depozit hesabları vasitəsi ilə həyata keçirilməsi, notariusların hüquq-mühafizə orqanları ilə əməkdaşlığının genişləndirilməsinə yönəlmiş müddəalar nəzərdə tutulmuş, xüsusi notariat institutunun tətbiqi ilə bağlı qanunvericilikdə mövcud problemlər aradan qaldırılmışdır. Bundan başqa notariat fəaliyyətinə nəzarətin təkmilləşdirilməsi məqsədilə "Notariusların notariat fəaliyyətinin yoxlanılması Qaydaları" qəbul edilmişdir. Komissiya görülən tədbirləri qiymətləndirərək hesab edir ki, bu sahədə görülən işlər, o cümlədən notariat fəaliyyəti ilə məşğul olmaq istəyən şəxslər üçün yeni qaydalara müvafiq olaraq imtahanın, təcrübənin və müsahibələrin keçirilməsi üzrə tədbirlər davam etdirilməlidir. 
  4. İqtisadi və sosial sahə üzrə tədbirlər 
•  Dövlət Proqramı üzrə tədbirlərin 4.1-4.5-ci bəndlərinə müvafiq olaraq, “Rəqabət Məcəlləsi”-nin layihəsi hazırlanmışdır. “Qiymətləri (tarifləri) dövlət tərəfindən tənzimlənən malların (işlərin xidmətlərin) siyahısı” və Tarif (qiymət) Şurasının Əsasnaməsi təsdiq edilməsi üçün Azərbaycan Respublikasının Prezidentinin İcra Aparatına təqdim edilmişdir. 

•  Dövlət Proqramı üzrə tədbirlərin 4.6-4.8-ci bəndlərində göstərilən özəlləşdirmə sahəsində fəaliyyətin səmərəliliyinin artırılması üçün İqtisadi İnkişaf Nazirliyinin Dövlət əmlakının idarə edilməsi və özəlləşdirilməsi idarəsi əsasında Dövlət Əmlakının İdarə Edilməsi üzrə Dövlət Komitəsi yaradılmışdır. Bu ilin oktyabr ayında iqtisadi inkişaf naziri Fərhad Əliyev tutduğu vəzifədən azad edilmişdir. Toplanmış materiallar əsasında Azərbaycan Respublikası Baş prokurorunun qərarı ilə onun barəsində cinayət işi başlanılmışdır. Həyata keçirilmiş istintaq-əməliyyat tədbirləri nəticəsində müəyyən olunmuşdur ki, Fərhad Əliyev vəzifə səlahiyyətlərindən sui-istifadə edərək, dövlət əmlakının özəlləşdirilməsi zamanı ciddi qanun pozuntularına yol verərək dövlət əmlakını cüzi qiymətlərlə sənədləşdirərək, öz qohum və yaxınlarının adına rəsmiləşdirərək, faktiki olaraq, öz mülkiyyətinə keçirmişdir. Göstərilən faktlara əsasən Cinayət Məcəlləsinin müvafiq maddələri ilə ona qarşı ittiham irəli sürülmüşdür. Görülmüş tədbirləri korrupsiyaya qarşı mübarizənin gücləndirilməsi kimi qiymətləndirərək Komissiya hesab edir ki, yeni yaradılmış Dövlət Əmlakının İdarə Edilməsi üzrə Dövlət Komitəsi gələcək fəaliyyətində qeyd olunmuş hallara yol verilməməsi üçün dövlət əmlakının qiymətləndirilməsi və özəlləşdirmə prosesində şəffaflığın təmin edilməsi üçün əsaslı tədbirlər görməlidir. Həmçinin qanunsuz özəlləşdirmə hallarının araşdırılması və aidiyyatı dövlət orqanları tərəfindən belə halların müəyyən edilərək müvafiq tədbirlər görülməsi zəruridir. 
•  Dövlət Proqramının 4.9-4.12-ci bəndlərinə müvafiq olaraq, "İnvestisiya fəaliyyəti haqqında" yeni qanun layihəsi Milli Məclisə təqdim edilmişdir. Bundan əlavə investorlara lazım ola biləcək zəruri məlumatlar iqtisadiyyatın müxtəlif sahələrinə dair icmallar Azərbaycan Respublikası İqtisadi İnkişaf Nazirliyinin internet səhifəsində yerləşdirilmişdir. İnvestisiyaların Təşviqi və Məsləhət Fondu ilə birlikdə kitabça və broşürlər nəşr etdirilərək xarici investorlara paylanmışdır. Azərbaycanda mövcud investisiya imkanları barədə xarici investorları məlumatlandırmaq məqsədi ilə İtaliya, Çin, Almaniya, Küveyt və Rusiyada müvafiq biznes forumlar keçirilmişdir. Fransa, Qazaxıstan, Türkiyə, Gürcüstan və s. iş adamları ilə ikitərəfli görüşlər təşkil edilmişdir. 

•  Dövlət Proqramının 4.13-4.18-ci bəndlərinə müvafiq olaraq, Maliyyə nəzarətinin təkmilləşdirilməsi məqsədilə “Dövlət maliyyə nəzarəti haqqında” qanunun layihəsi razılaşdırılması üçün aidiyyəti dövlət orqanlarına, “Dövlət maliyyə nəzarətinin Standartları” layihəsi isə Nazirlər Kabinetinə təqdim edilmişdir. Nazirlər Kabinetinin 2005-ci il 2 iyun tarixli qərarı ilə “Dövlət büdcəsindən maliyyələşən idarə və təşkilatların ştat cədvəllərinin maliyyə orqanlarında qeydiyyatdan keçirilməsi Qaydaları”, 2005-ci il 9 iyun tarixli qərarı ilə isə “İri dövlət vergi ödəyicilərinin gəlirlər və xərclər smetalarının tərtibi Qaydaları” təsdiq edilmişdir. Nazirlər Kabinetinin müvafiq qərarları ilə “Azərbaycan Respublikasının dövlət büdcəsindən maliyyələşən idarə və təşkilatların büdcədənkənar vəsaitləri haqqında Əsasnamə”-yə, “Dövlət büdcəsinin tərtibi və icrası Qaydaları”-na, “Azərbaycan Respublikasının Maliyyə Nazirliyi yanında Baş Dövlət Xəzinədarlığı haqqında Əsasnamə”yə əlavə və dəyişikliklər edilmişdir. Komissiya bu sahədə görülmüş tədbirlərin əhəmiyyətini qeyd edərək hesab edir ki, dövlət maliyyə nəzarəti ilə bağlı qanun layihəsinin hazırlanması və qəbul edilməsi üçün Milli Məclisə təqdim edilməsi işi sürətləndirilməlidir. Maliyyə nəzarətini həyata keçirən orqanlar Dövlət Proqramına uyğun olaraq fəaliyyətləri barədə dövri məruzələr tərtib etməli və bu məruzələrin ictimaiyyətə açıqlanması üçün tədbirlər görməlidirlər. 
•  Dövlət Proqramının 4.20-ci bəndinə müvafiq olaraq, dövlət müəssisələrinin maliyyə-təsərrüfat fəaliyyətində şəffaflığın artırılması və korporativ idarəetmənin təmin edilməsi məqsədi ilə “Dövlət müəssisələri haqqında” qanun layihəsi hazırlanıb razılaşdırılmaq üçün aidiyyəti dövlət orqanlarına göndərilmişdir. Komissiya hesab edir ki, dövlət müəssisələrinin idarə olunması işi təkmilləşdirilməli, onların fəaliyyətində şəffaflığın artırılması, xüsusilə dividentlərin və xalis mənfəətin ədalətli bölüşdürülməsinin təmini istiqamətində işlər aparılmalıdır. 
•  Dövlət Proqramının 4.24-4.28-ci bəndlərinə müvafiq olaraq, Azərbaycan Respublikasının Satınalmalar üzrə Dövlət Agentliyi tərəfindən satınalmalara cəlb olunan mütəxəssislər üçün təlim-məşq kursları təşkil olunmuşdur. Agentlik “Dövlət Satınalmaları haqqında” qanunun tətbiqindən əldə olunmuş təcrübəni ümumiləşdirmiş, bu qanunun müddəaları, o cümlədən qanunun tətbiq dairəsində “bələdiyyələrin” nəzərdə tutulması, tender komissiyalarının məsuliyyətinin artırılması, kiçik və orta sahibkarlıq subyektlərinə müəyyən güzəştlərin tətbiq edilməsi ilə əlaqədar təkliflər hazırlamışdır. Satınalan təşkilatlara metodik köməklik göstərmək məqsədilə müvafiq təlimatlar qəbul edilmişdir. Dövlət satınalmaları bərədə ictimaiyyətin məlumatlandırılması üçün dövlət təşkilatları tərəfindən aparılan satınalmaların nəticələrinə dair illik hesabat 2005-ci il 1 fevral tarixdə rəsmi dövlət qəzetlərində dərc edilmişdir. Satınalmalar üzrə Dövlət Agentliyində dövlət satınalmalarının monitorinq sistemi yaradılmış və Dövlət Agentliyinin internet səhifəsində dövlət satınalmalarını tənzimləyən bütün normativ hüquqi aktlar yerləşdirilmişdir. Hal hazırda Satınalmalar üzrə Dövlət Agentliyi elektron dövlət satınalmaları sisteminin hazırlanması istiqamətində işlər aparır və bu sistemin Agentliyin internet səhifəsində yerləşdirilməsi nəzərdə tutulur. Komissiya bu sahədə görülən tədbirləri dəstəkləyərək hesab edir ki, Satınalmalar üzrə Dövlət Agentliyi tərəfindən hazırlanan təkliflərin reallaşması üçün zəruri tədbirlər görülməlidir. 
•  Dövlət Proqramının 4.29-cu bəndinə müvafiq olaraq, “Dövlət borcu haqqında” qanun layihəsi hazırlanaraq aidiyyəti üzrə təqdim olunmuşdur. Xarici kreditlər hesabına maliyyələşən investisiya layihələrinin (layihə kreditlərinin) büdcə ilə əlaqəsi və onun təkmilləşdirilməsinə dair təkliflər hazırlanmışdır. 

•  Dövlət Proqramı üzrə tədbirlərin 4.30 - 4.32-ci bəndlərinə müvafiq olaraq, bank sisteminin islahatları “Azərbaycanda Bank Sisteminin İnkişafı Proqramı (2004-2005-ci illər) çərçivəsində davam etdirilmişdir. Banklarda kapitalın minimal miqdarına tələb normativinin 1 yanvar 2006-ci il tarixədək 5 mln. ABŞ dolları ekvivalentə çatdırılması barədə qərar verilmişdir. 2005-ci ilin yanvar ayından Mərkəzləşdirilmiş Kredit Reyestri və “Milli Kart” Prosessinq Mərkəzi işə düşmüşdür. İpoteka krediti sisteminin yaradılması və inkişafı üzrə Dövlət Proqramı layihəsinin hazırlanması başa çatmışdır. Cari ilin yanvar-iyun aylarında ölkə ərazisində bankomatların sayı iki dəfə artırılmışdır. Nağdsız ödənişlərin sayı və həcmi artmışdır. E lektron ödəniş sistemlərindən daha fəal istifadə edilməsini və dövriyyədə olan nağd pul kütləsinin nağdsız dövriyyə ilə əvəz edilməsini təmin etmək məqsədi ilə “ Ödəniş sistemlərinin təkmilləşdirilməsi sahəsində əlavə tədbirlər haqqında” 22 noyabr 2005-ci il tarixdə Azərbaycan Respublikasının Prezidenti Sərəncam imzalamışdır. “Azərbaycan Respublikasında maliyyə-bank sistemində islahatların dərinləşdirilməsi ilə əlaqədar əlavə tədbirlər haqqında” Azərbaycan Respublikası Prezidentinin 2005-ci il 1 mart tarixli Fərmanında dövlət banklarının özəlləşdirilməsi üzrə əlavə tədbirlər və meyarlar müəyyən olunmuşdur. Bu əsasda bank sistemində rəqabət meylləri gücləndirilmiş, nəticədə cari ilin əvvəli ilə müqayisədə dövlət banklarının əmanət bazarında payı 52.4%- dən 48.4 %-ə, kredit qoyuluşlarında payı 50.1 %-dən 47.3 %-ə enmişdir. Komissiya bankların fəaliyyəti sahəsində görülmüş tədbirlərin təqdirəlayiq olduğunu qeyd edərək bu sahədə əldə edilmiş müsbət tendensiyanın davam etdirilməsini zəruri hesab edir. 
•  Dövlət Proqramı üzrə tədbirlərin 4.33-4.36, 4.39-cu bəndlərinə müvafiq olaraq, "Qeyri-qanuni fəaliyyətdən əldə edilmiş gəlirlərin leqallaşdırılmasına qarşı tədbirlər proqramı hazırlanmış Azərbaycan Respublikası Prezidentin İcra Aparatına təqdim olunmuşdur. “ Qeyri-qanuni yolla əldə edilmiş pul vəsaitlərinin və ya digər əmlakın leqallaşdırılmasına və terrorçuluğun maliyyələşdirilməsinə qarşı mübarizə haqqında” Qanun layihəsi hazırlanmış, layihənin yekun variantı beynəlxalq ekspertlərlə müzakirə edildikdən sonra Nazirlər Kabinetinə təqdim edilmişdir. Dövlət Proqramı üzrə tədbirlərin 4.35-ci bəndinə müvafiq olaraq, qeyri-qanuni yolla əldə edilmiş pul vəsaitlərinin və ya digər əmlakın leqallaşdırılmasının cinayət kimi tanınması məqsədi ilə Azərbaycan Respublikasının Cinayət Məcəlləsinə əlavə və dəyişikliklərin layihəsi hazırlanmışdır. Hal-hazırda bu layihə üzrə beynəlxalq ekspertlərlə birgə iş aparılır. Komissiya pulların yuyulması sahəsində hazırlanan qanun layihələrinin əhəmiyyətini qeyd edərək hesab edir ki, göstərilən qanunvericilik aktlarının qəbul edilməsi üzrə işlər sürətləndirilməlidir. 
•  Dövlət Proqramı üzrə tədbirlərin 4.39-cu bəndinə müvafiq olaraq, pensiya, təqaüd və digər sosial müavinətlərin paylanmasının müasir ödəniş mexanizmləri vasitəsilə həyata keçirilməsi üçün Azərbaycan Respublikasının Milli Bankı Azərbaycan Respublikasının Rabitə və İnformasiya Texnologiyaları Nazirliyi ilə birlikdə xüsusi layihə həyata keçirir. Layihə geniş filial şəbəkəsinə malik olan, əhaliyə və digər sosial qruplara xidmət sahəsində təcrübəyə malik milli poçt operatorunun (“Azərpoçt” Dövlət Müəssisəsinin və Naxçıvan MR Rabitə və İnformasiya Texnologiyaları Nazirliyinin) şəbəkəsi platformasında poçt əmanətləri və poçt hesablaşmaları sisteminin yaradılmasını, habelə poçt şəbəkəsinin Milli Ödəniş Sistemi infrastrukturuna inteqrasiyasını nəzərdə tutur. 

•  Dövlət Proqramı üzrə tədbirlərin 4.40, 4.44, 4.45 və 4-47-cı bəndlərinə müvafiq olaraq, “Auditor xidməti haqqında” Azərbaycan Respublikasının Qanununa əlavə və dəyişikliklərin edilməsi barədə” və “Auditor xidməti ilə məşğul olan fiziki və hüquqi şəxslərin peşə məsuliyyətinin icbari sığortası haqqında” Azərbaycan Respublikasının Qanun layihələri aidiyyəti orqanlarla müzakirə edilir. Bundan əlavə “Auditorların Peşə Etikası Məcəlləsi”-nin korrupsiyaya qarşı mübarizə ilə bağlı təkmilləşdirilməsi məqsədi ilə Məcəlləyə müvafiq dəyişiklik və əlavələr edilmişdir. Sahəvi auditlərin aparılmasına dair 7 proqram toplu şəklində nəşr etdirilmiş, auditorlara, təsərrüfat subyektlərinin rəhbərlərinə və digər maraqlı tərəflərə paylanmışdır. Auditorlar Palatası tərəfindən “Daxili audit xidmətləri rəhbərlərinin qulluğa qəbulu və qulluğuna xitam verilməsi proseduralarının təkmilləşdirilməsi üzrə Əsasnamə”, “Korrupsiyaya qarşı mübarizədə peşəkarlıq göstərən auditorların mükafatlandırılması və hüquqlarının qorunması üzrə Əsasnamə” təsdiq olunmuşdur. 

•  Dövlət Proqramı üzrə tədbirlərin 4.51-4.53-cü bəndlərinə müvafiq olaraq, "İnşaat fəaliyyəti haqqında" qanun layihəsi hazırda Milli Məclisdə müzakirədədir. “Torpaq Məcəlləsi”-nin və "Torpaq bazarı haqqında" qanunun tələblərinə müvafiq olaraq, "Torpaqların alqı-satqısı ilə bağlı torpaq hərraclarının (auksion və müsabiqələrin) keçirilməsi Qaydaları" Azərbaycan Respublikası Prezidentinin İcra Aparatına təqdim edilmişdir. Komissiya qeyd edir ki, torpaq sahələrinin ayrılması mexanizmlərinin təkmilləşdirilməsi, torpaq sahələrinin ayrılmasında şəffaflığın və ictimai nəzarətin gücləndirilməsi və şəhərsalma sahəsində icazə vermə mexanizminin təkmilləşdirilməsi ilə əlaqədar görülmüş tədbirlər haqqında Komissiyaya məlumatlar daxil olmamışdır. Bunu nəzərə alaraq Komissiya hesab edir ki, aidiyyəti dövlət orqanları bu sahədə görülmüş tədbirlər barədə məlumatları tezliklə Komissiyaya təqdim etməlidirlər. 
•  Dövlət Proqramı üzrə tədbirlərin 4.56-cı bəndinə müvafiq olaraq, Vergilər Nazirliyində “Daxili nəzarət sisteminin təşkili Qaydaları” təsdiq edilmişdir. Nazirlikdə aparılmış yoxlamalar zamanı 27 nəfər vəzifəli şəxsin vergi orqanlarında xidmətinə xitam verilmiş, 1 nəfər aşağı vəzifəyə keçirilmiş, 5 nəfərin xüsusi rütbəsi bir pillə aşağı salınmış, 223 nəfər barəsində digər intizam tənbeh tədbirləri görülmüşdür. Vergi orqanları əməkdaşlarının korrupsiyaya qarşı mübarizə sahəsində peşəkarlıq səviyyəsinin artırılması üçün Vergilər Nazirliyinin Tədris mərkəzində ixtisasartırma kursları təşkil edilmişdir. Ötən müddət ərzində vergidən yayınma hallarına qarşı mübarizə gücləndirilmişdir. Komissiya bu sahədə görülən tədbirləri dəstəkləyərək hesab edir ki, Dövlət Proqramına uyğun olaraq bu sahə üzrə göstərilmiş tədbirlər davam etdirilməli, vergilərin yığılması prosesinə nəzarət gücləndirilməli və vergidən yayınma hallarına qarşı mübarizə üçün ələvə tədbirlər görülməlidir. 
•  Dövlət Proqramı üzrə tədbirlərin 4.58, 4.59, 4.60-cı bəndlərinə müvafiq olaraq, “Gömrük proseduralarının sadələşdirilməsi və harmonizə edilməsi haqqında” Beynəlxalq Konvensiyaya (Kioto Konvensiyası) uyğunlaşdırılması məqsədi ilə hazırda Azərbaycan Respublikası Gömrük Məcəlləsinin yeni variantı hazırlanır. “Malların Təsviri və Kodlaşdırılması üzrə Harmonikləşdirilmiş Sistem haqqında” Beynəlxalq Konvensiyaya və göstərilən Konvensiyaya Düzəliş Protokoluna qoşulmaq barədə Azərbaycan Respublikasının Qanununa uyğun olaraq Nazirlər Kabinetinin 2005-ci il 31 yanvar tarixli qərarı ilə Azərbaycan Respublikasının ərazisinə gətirilən, əlavə dəyər vergisindən azad olunan malların siyahısı yeni sistemə uyğunlaşdırılmışdır. Dövlət Gömrük Komitəsi tərəfindən “Azərbaycan Respublikası Gömrük orqanının vəzifəli şəxsinin Şərəf Kodeksi” təsdiq edilmişdir . İdxal-ixrac əməliyyatları zamanı iş adamları ilə münasibətdə qarşıya çıxan problemlərin həlli üçün Dövlət Gömrük Komitəsində Koordinasiya Şurası yaradılmışdır. Komissiya bu sahədə görülən tədbirləri dəstəkləyərək hesab edir ki, idxal-ixrac əməliyyatları zamanı nağdsız hesablaşmaların tətbiq edilməsi işi sürətləndirilməli, gömrük rəsmiləşdirilməsi prosesinə nəzarət gücləndirilməli, gömrük rüsumları barədə məlumatların gömrük xidməti istifadəçilərinə çatıdırılması üçün əlavə tədbirlər görülməli və bu istiqamətdə maarifləndirmə işi aparılmalıdır. 
•  Dövlət Proqramının 4.66-cı bəndinə müvafiq olaraq, təhsil sistemində islahatların sürətləndirilməsi məqsədi ilə hazırda Dünya Bankının xətti ilə Təhsil Sektorunun İnkişafı Layihəsi (2003-2007-ci illər) həyata keçirilir. Son il ərzində dövlət tərəfindən təhsil müəssisələrinin idarə edilməsi, onlara maliyyə müstəqilliyinin verilməsi, müasir dərslik siyasəti, müəllim hazırlığı, təhsil müəssisələrinin maddi-texniki bazasının gücləndirilməsi və korrupsiyaya qarşı mübarizə ilə bağlı maarifləndirmə istiqamətində tədbirlər görülmüşdür. Ötən il ərzində Azərbaycanda 177 məktəb tikilmiş və bunlardan 132-si Heydər Əliyev Fondunun vəsaiti ilə həyata keçirilmişdir. Təhsil sistemində islahatların həyata keçirilməsində vacib rol oynayan “Təhsil haqqında” yeni qanun layihəsi Milli Məclisdə oxunuşdan keçmişdir. Komissiya qeyd edir ki, təhsil orqanlarında korrupsiya halları ilə bağlı Komissiyaya şikayətlər daxil olmaqdadır. Daxil olan məlumatlardan görünür ki, təhsil işçilərinin hazırlanması, məktəblərin maddi-texniki təminatı, müəllimlərin təyin edilməsi prosesində şəffaflığın olmaması, ali məktəblərin imtahan sessiyalarında rüşvət halları və təhsil işçilərinin maaşları əsas problemlərdəndir. Təhsil sistemində olan nöqsanların səbəblərindən biri də yerli icra hakimiyyəti orqanlarının son vaxtlara qədər məktəbli gənclərin təlim-tərbiyə işləri, məktəblərin təmiri, maddi-texniki bazasının möhkəmlənməsi ilə ciddi məşğul olmamasından irəli gəlir. Müəllimlərin problemləri, məktəb üçün kadrların hazırlanması, onların ehtiyaclarının təminatı və digər məsələlərin həlli bu orqanların diqqətindən kənarda qalmışdır. Komissiya təhsil sahəsində yeni qanunvericiliyin zəruri olduğunu vurğulayaraq hesab edir ki, təhsil sahəsində ciddi islahatlar həyata keçirilməli, təhsilin keyfiyyəti artırılmalı, yeni metod və texnologiyalardan istifadə olunmalı, korrupsiyaya qarşı mübarizədə qətiyyətli tədbirlər görülməli və konkret nəticələr barədə Komissiyaya məlumatlar təqdim edilməlidir. 
•  Dövlət Proqramı üzrə tədbirlərin 4.64-cü bəndinə müvafiq olaraq, səhiyyə sistemində qulluğa qəbul müsabiqə əsasında təşkil edilmiş, vətəndaşların müraciətlərinə baxılması üçün tədbirlər görülmüş, qaynar xətt tətbiq olunmuş və internet səhifəsi yaradılmışdır. 2005-ci ilin oktyabr ayında səhiyyə naziri Əli İnsanov vəzifəsindən azad edilmişdir. Toplanmış materiallar əsasında Azərbaycan Respublikası Baş prokurorunun qərarı ilə onun barəsində cinayət işi başlanılmışdır. Həyata keçirilmiş istintaq-əməliyyat tədbirləri nəticəsində, Əli İnsanov tərəfindən Səhiyyə Nazirliyi sistemində tamah və ya sair şəxsi maraqlar üzündən vəzifədən sui-istifadə edilməsi, dövlət əmlakının mənimsənilməsi və israf olunması, lisenziyaların verilməsi zamanı külli miqdarda rüşvət alınması hallarını təsdiqləyən faktlar müəyyən edilmiş və Cinayət Məcəlləsinin müvafiq maddələri ilə ona qarşı ittiham irəli sürülmüşdür. Bu əməllərin törədilməsi ilə əlaqədar Səhiyyə Nazirliyinin digər idarələrinin əməkdaşları barədə cinayət işi başlanılmışdır. Hazırda Səhiyyə Nazirliyi sistemində korrupsiya halları ilə bağlı müvafiq araşdırmalar aparılır. Son aylar ərzində Səhiyyə Nazirliyində əsaslı kadr islahatları, struktur dəyişiklikləri, təşkilatı və praktiki tədbirlər həyata keçirilmiş, yeni xəstəxanalar tikilməyə başlanılmış, xəstəxanaların təmir və müasir avadanlıqlarla təmin edilməsi, həkimlərin işə qəbulunun şəffaf əsaslarla həyata keçirilməsi üçün tədbirlər görülmüşdür. Həmçinin dövlət tibb müəssisələrində dərman preparatları və tibbi təyinatlı məmulatların təmin edilməsi işində ciddi dönüş yaranmış, tibb müəssisələrində pulsuz xidmətin təşkili üçün əsaslı tədbirlər görülmüş, üç xəstəxanada tibbi xidmət tamamilə pulsuz edilmişdir. Komissiya ötən müddət ərzində səhiyyə sistemində korrupsiyanın sistemli xarakter aldığını və mütəşəkkil formada həyata keçirildiyini qeyd edərək, bu sahədə son aylar görülən tədbirlərin əhəmiyyətini nəzərə alaraq və bu tədbirləri dəstəkləyərək hesab edir ki, səhiyyə sistemində başlanılmış islahatlar daha intensiv davam etdirilməli, icbari tibbi sığorta haqqında qanunvericilik həyata keçirilməli, həkimlərin statusu qanunvericiliklə müəyyən edilməlidir. Həmçinin dövlət tibb müəssisələrində xidmətin şəffaflığı artırılmalı, maliyyə təsərrüfat intizamına ciddi riayət olunmalı, lisenziya və icazə verilməsi işi təkmilləşdirilməli, əczaçılıq sahəsində mövcud olan çatışmazlıqların aradan qaldırılması üçün əlavə tədbirlər görülməli, səhiyyə sistemində başlanılmış cinayət işləri üzrə korrupsiya halları tam və hərtərəfli araşdırılmalıdır. 
•  Dövlət Proqramı üzrə tədbirlərin 4.69-cu bəndinə müvafiq olaraq, Azərbaycan Respublikasının Nəqliyyat Nazirliyi tərəfindən “Avtomobil nəqliyyatı haqqında”, “Dəmir yolu nəqliyyatı haqqında”, “Nəqliyyat-ekspeditor fəaliyyəti haqqında” qanunların layihələri hazırlanıb və aidiyyəti orqanların müzakirəsinə təqdim edilmişdir. 

•  Dövlət Proqramı üzrə tədbirlərin 4.70-4.71-ci bəndlərinə müvafiq olaraq, dünya Bankının Dövlət-Özəl İnfrastruktur layihəsi çərçivəsində hazırlanmış "Kommunal xidmətlərin dövlət tənzimlənməsi haqqında" qanun layihəsi Milli Məclisə təqdim edilmişdir. Azərbaycan Respublikasında kommunal islahatların aparılması mexanizmi»-nin layihəsinə hazırda Nazirlər Kabinetində baxılır. Qaz, su, istilik sahələrində islahatların aparılması məqsədi ilə müvafiq normativ hüquqi aktların layihələri hazırlanmışdır. Azərbaycan Respublikası Prezidentinin sədrliyi ilə qış aylarında sənaye müəssisələrinin və əhalinin elektrik enerjisi və təbii qazla təmin edilməsi məsələlərinə və 2006-cı ildə bu sahədə qarşıda duran vəzifələrə həsr olunmuş müşavirə keçirilmişdir. Müşavirədə aidiyyəti dövlət orqanlarının rəhbərlərinə konkret tapşırıqlar verilmişdir. 

•  Komissiya qeyd edir ki, ötən müddət ərzində Dövlət Proqramının 4.48-4.50-ci bəndlərində müəyyən edilmiş lisenziya və icazə vermə işinin təkmilləşdirilməsi sahəsində görülmüş tədbirlər barədə Komissiyaya ətraflı məlumatlar daxil olmamışdır . Bunu nəzərə alaraq Komissiya hesab edir ki, aidiyyəti dövlət orqanları bu sahədə görülmüş tədbirlər barədə məlumatları tezliklə Komissiyaya təqdim etməlidirlər. 
  

5. Korrupsiyaya qarşı mübarizə sahəsində maarifləndirmə və əməkdaşlıq üzrə tədbirlər 
•  Dövlət proqramının 5.1-5.2-ci bəndlərinə müvafiq olaraq, mərkəzi və yerli icra hakimiyyəti orqanlarında dəyirmi masalar, seminarlar təşkil edilmiş, daxili görüşlər keçirilmişdir. 

•  Komissiyanın qərarı ilə korrupsiyaya qarşı mübarizə sahəsində Azərbaycan Respublikasının qanunvericilik aktları və bu sahədə həyata keçirilmiş tədbirlər haqqında məlumatlar rəsmi dövlət qəzetlərində dərc edilmişdir. Bu sənədlər və komissiyanın qərarları Azərbaycan və İngilis dillərində Komissiyanın internet səhifəsində yerləşdirilmişdir. İstifadəçilərin internet səhifədən istifadə edə bilmələrini asanlaşdırmaq məqsədi ilə internet səhifənin 2-ci alternativ ünvanı www.antikorrupsiya.gov.az istifadəçilərə təqdim edilmişdir. Komissiyanın internet səhifəsində korrupsiya ilə mübarizə sahəsində olan bütün qanunvericilik aktları və normativ hüquqi sənədlər yerləşdirilmişdir. Komissiyanın dəstəyi ilə Gənc Hüquqşünaslar Birliyi tərəfindən “Korrupsiyaya qarşı mübarizə haqqında sənədlər toplusu” hazırlanmışdır. 

•  Vergilər nazirliyi və Dövlət Gömrük Komitəsi tərəfindən bu orqanların fəaliyyəti barədə kütləvi informasiya vasitələrində və AzTV-1 televiziya kanalında ətraflı məlumatlar verilmişdir. Vergilər Nazirliyinin internet səhifəsi nazirliyin fəaliyyəti ilə bağlı məlumatları ətraflı surətdə əks etdirmiş və mütəmadi olaraq yenilənmişdir. Auditorlar Palatası tərəfindən “Antikorrupsiya” sənədlər toplusu, “Korrupsiya-Ümumbəşəri Sosial Bəla” və korrupsiyaya qarşı mübarizə ilə bağlı yaddaş-buklet kitabları hazırlanaraq dövlət və özəl qurumlara paylanılmışdır. 

•  Dövlət Proqramı üzrə tədbirlərin 5.3-cü bəndinə müvafiq olaraq, mərkəzi icra hakimiyyəti orqanları müxtəlif qeyri-hökumət təşkilatları və beynəlxalq qurumlarla əməkdaşlıq şəraitində təlim kursları, dəyirmi masalar, konfranslar keçirmiş müxtəlif mövzularda fikir mübadiləsi aparmışlar. Bu bəndin icrası ilə əlaqədar Azərbaycan Respublikasının İnsan Hüquqları üzrə Müvəkkili (Ombudsman) tərəfindən qeyri-hökumət təşkilatları, kütləvi informasiya vasitələri və digər qurumlarla əməkdaşlığın genişləndirilməsi məqsədi ilə Polis Akademiyasında ixtisasartırma kursları keçirilmişdir. 

•  Dövlət Proqramı üzrə tədbirlərin 5.5-ci bəndinə müvafiq olaraq, Ədliyyə nazirliyinin Hüquq tədris və Təlim tədris mərkəzlərinin ixtisasartırma kurslarının proqramlarına, Elmi-Tədqiqat Məhkəmə Ekspertizası, Kriminalistika və Kriminologiya Problemləri İnstitutunun elmi-tədqiqat işlərinin planına korrupsiya ilə mübarizə sahəsində mövzular daxil edilmişdir. Əhaliyə göstərilən hüquqi yardımın yaxşılaşdırılması məqsədi ilə Azərbaycan Respublikasının Ədliyyə Nazirliyi tərəfindən Bərdə, Fizuli, İmişli, Qusar, Qax, Lerik, Xanlar rayonlarında, Naftalan şəhərində və Naxçıvan Muxtar Respublikasında regional hüquqi məsləhət xidmətləri mərkəzləri yaradılmışdır. Azərbaycan Respublikasının Təhsil Nazirliyi tərəfindən bütün ali və orta-ixtisas müəssisələrində dərsliklərə korrupsiya ilə bağlı mövzular daxil edilmiş, tədris planlarına müvafiq dəyişikliklər edilərək “Azərbaycan Respublikası Konstitusiyası və hüquqi biliklərin əsasları” adlı fənnin tədrisinə başlanılmışdır. Azərbaycan Respublikası Maliyyə Nazirliyinin, Gənclər, İdman və Turizm Nazirliyinin, Əmək və Əhalinin Sosial Müdafiəsi Nazirliyinin elm-tədris mərkəzlərinin 2005-ci il dövrü üçün tərtib olunmuş tədris planlarına korrupsiyaya qarşı mübarizə ilə bağlı mövzular daxil edilmişdir. 

•  Dövlət Proqramı üzrə tədbirlərin 5.6-cı bəndinə müvafiq olaraq, Azərbaycan Respublikasının prokurorluq orqanlarında ictimaiyyətlə əlaqələr üzrə köməkçi ştat vahidləri təsis edilmiş və ya bu sahə üzrə məsul əməkdaşlar müəyyən edilmişdir. Komissiya tərkibində fəaliyyət göstərən qanunvericiliyin təkmilləşdirilməsi üzrə və analitik informasiya işçi qruplarının tərkibinə qeyri-hökumət təşkilatları, beynəlxalq təşkilatlar, insan hüquqları üzrə müvəkkil (Ombudsman) və digər tərəfdaşların nümayəndələri cəlb edilmişdir. Gənc Hüquqşünaslar Birliyi, Komissiya və ATƏT-in dəstəyi ilə korrupsiya ilə mübarizə sahəsində qəbul edilmiş qanunvericilik aktlarının ictimaiyyətə çatdırılmasını təşkil etmək məqsədi ilə Respublikanın 5 müxtəlif regionunu əhatə edən müxtəlif konfranslar təşkil etmişdir. “Şəffaflıq Azərbaycan” qeyri hökumət təşkilatı “Hüquq məsləhət mərkəzi” adlı layihənin icrasına başlamışdır. 

•  Dövlət Proqramı üzrə tədbirlərin 5.9-cu bəndinə müvafiq olaraq, Birləşmiş Millətlər Təşkilatının “Korrupsiya əleyhinə Konvensiyası” 2005-ci il 30 sentyabr tarixində Azərbaycan Respublikası tərəfindən təsdiq edilmişdir. 

•  Dövlət Proqramı üzrə tədbirlərin 5.10-cu bəndinə müvafiq olaraq, Azərbaycan Respublikasının Avropa Şurasının Korrupsiyaya Qarşı Dövlətlər Qrupu (GRECO) və İstanbul Anti-Korrupsiya Fəaliyyət Planı çərçivəsində İqtisadi Əməkdaşlıq və İnkişaf Təşkilatı ilə əməkdaşlığı davam etdirilmiş və bu təşkilatlar tərəfindən Azərbaycan Respublikasında dəyərləndirmə missiyasının təşkili üçün tədbirlər görülmüşdür. 

  •  Komissiya hesab edir ki, korrupsiyaya qarşı mübarizə sahəsində korrupsiyaya qarşı qəbul edilmiş aktlar və həyata keçirilmiş tədbirlərlə bağlı maarifləndirmə və əməkdaşlıq tədbirləri davam etdirilməli və bu işdə mətbuat və teleradio yayım vasitələrindən daha geniş istifadə olunmalıdır. Vətəndaş cəmiyyəti, özəl sektor və digər tərəfdaşlarla əməkdaşlıq genişləndirilməlidir. Maarifləndirmə və əməkdaşlıq sahəsində təkcə mərkəzi icra hakimiyyəti orqanları deyil, həmçinin yerli icra hakimiyyəti orqanları da yaxından iştirak etməlidirlər. 
•  Nəticə: Göstərilənləri nəzərə alaraq Komissiya qeyd edir ki, ötən müddət ərzində Azərbaycan Respublikasında Korrupsiyaya qarşı mübarizə üzrə Dövlət proqramının icrası ilə əlaqədar və ümumiyyətlə korrupsiyaya qarşı mübarizə sahəsində əsaslı tədbirlər görülmüş, ölkə korrupsiyaya qarşı mübarizədə davamlı siyasi iradəsini və barışmaz mövqeyini nümayiş etdirmişdir. Görülmüş tədbirlər korrupsiyaya qarşı mübarizə ilə bağlı dəyərləndirmə aparan beynəlxalq və xarici dövlət qurumları tərəfindən yüksək qiymətləndirilmişdir. Bu qurumlar tərəfindən həyata keçirilən dəyərləndirilmələrdə Azərbaycan Respublikası ilə bağlı müsbət tendensiya özünü göstərmişdir. Bütün bu nailiyyətləri qiymətləndirərək Komissiya hesab edir ki, korrupsiyaya qarşı mübarizə sahəsində tədbirlər davam etdirilməli, həmçinin Komissiyanın qeyd etdiyi çatışmazlıqların aradan qaldırılması üçün aidiyyatı dövlət orqanları tərəfindən zəruri tədbirlər görülməlidir. 
